
Platforma e Partneritetit për Integrimin Europian 
dhe

Konventa Kombëtare për Integrimin Europian

Kapitulli 23 (Gjyqësori dhe Të Drejtat Themelore)

Tema: “Nevoja për miratimin e një Strategjie Kombëtare për Mbrojtjen/Të Drejtat e Viktimave të Krimit”

REKOMANDIME
Kuadri ligjor dhe institucional 

· Rekomandohet që e gjithë doktrina ligjore që ka në fokus mbrojtjen e viktimave dhe ato ligje që fokusohen në disa lloje viktimash të ketë një përmirësim dhe koordinim me Strategjinë për Mbrojtjen e Viktimave të Krimit, pasi vihet re që Kodi i Procedurës Penale apo dhe Kodi i të  Miturve ka nevojë për përditësime dhe duhet të zhvillohen më shumë. 

· Për këtë sugjerohet që para se të shkohet në miratimin e një Strategjie të plotësohet kuadri ligjor ekzistues, por edhe të ketë një koordinim mes Strategjisë dhe mekanizmave që ekzistojnë tanimë në Shqipëri dhe janë funksionale, në mënyrë që të shmangen mbivendosjet dhe ngatërresat e roleve dhe përgjegjësive. 

· Është shumë e rëndësishme që para hartimit të Strategjisë të realizohet një analizë e thellë dhe e detajuar e situatës, problematikave dhe fenomenit në fokus, si edhe shkaqet e pasojat që sjellë kjo problematikë. Vetëm duke analizuar situatën me hollësi mund të përgatitet një plan konkret masash veprimi si një hap i dytë. 
· Rekomandohet krijimi i një sistemi mbrojtës për viktimat e të gjitha krimeve që të përfshijë të gjitha instrumentet dhe mjetet e nevojshme për të siguruar mbrojtjen e të drejtave të tyre, që nga identifikimi i viktimave/viktimave potenciale, te mbrojtja e tyre, te dëmshpërblimi dhe rehabilitimi. Kjo kërkon përfshirjen e shumë institucioneve në Shqipëri dhe mbi të gjitha një bashkërendim të punës dhe përgjegjësive të tyre. 

· Sugjerohet përgatitja dhe realizimi i një Strategjie Komunikimi me fokus organizata të shoqërisë civile, institucione publike dhe ato ligjzbatuese dhe pushtetin gjyqësor, median por edhe të gjithë komunitetin e gjerë për të informuar dhe ndërgjegjësuar mbi të drejtat e viktimave, masat parandaluese dhe aksionet mbështetëse që mund të merren.  
·  Trajnimet dhe aktivitete me qëllim ngritjen e kapaciteteve janë shumë të nevojshme të realizohen për institucione të ndryshme si gjyqtarë, prokurorë por edhe për oficerët e policisë që kanë në më të shumtën e rasteve kontaktin e parë dhe të drejtpërdrejtë me viktimat. Këto trajnime duhet të shërbejnë për ti ndërgjegjësuar dhe orientuar për trajtimin e viktimave në mënyrë që dhe objektivat e Strategjisë të plotësohen në mënyrë korrekte dhe të realizohet ajo që mungon në Shqipëri ndryshimi i mentalitetit dhe kulturës për trajtimin e viktimave.
· Duhet të merren masa për të plotësuar hapësira që mund të ketë për stafin mbështetës të viktimave, si psikologë, punonjës socialë apo mjekë, të cilët duhet të specializohen për trajtimin e këtyre rasteve dhe të kenë në vëmendje veçantitë e target grupeve të ndryshme të viktimave si gratë, fëmijët, komuniteti LGBTQIA+, migrantët apo dhe minoritetet. Një problematikë e hasur në rastin sllovak është edhe mungesa e përkthyesve në rastet kur viktimat vijnë nga pakicat kombëtare apo janë të huaj duke e vështirësuar suportin që duhet tu jepet atyre. 

· Një Strategji e tillë nënkupton përfshirjen e një grupi të madh institucionesh që nga ana tjetër duhet të ketë një mirëkoordinim të punës dhe përgjegjësisë së tyre, dhe të shmangen rastet për mbivendosje të detyrave dhe përgjegjësive. 

· Buxheti është një element thelbësor që duhet të merret në konsideratë gjatë hartimit të Strategjisë. Ai duhet të planifikohet në mënyrë realiste, bazuar në analizën që duhet ti bëhet dhe kapaciteteve financiare të shtetit dhe burimeve të financimit. Gjithashtu duhet të përcaktojë në mënyrë të qartë rolet dhe përgjegjësitë e institucioneve për bashkërendimin e punës dhe ofrimit të shërbimeve në çdo fazë të mbrojtjes së viktimave. 
· Duhet marrë në konsideratë marrja e financimeve dhe mbështetjes financiare dhe nga burime të tjera si donatorë të huaj, organizata ndërkombëtare apo të shoqërisë civile në mënyrë që të plotësohen ato mangësi që mund të ketë për zbatimin e Strategjisë në afatgjatë. 

Përfshirja e aktorëve të shoqërisë civile, ekspertëve dhe grupeve të interesit 

· Është e nevojshme përfshirja e organizatave të shoqërisë civile dhe ekspertëve të ndryshëm për të kontribuar me eksperiencën a tyre në të gjitha fazat e procesit të hartimit të Strategjisë. Për këtë rekomandohet si thelbësore organizimi i takimeve publike këshilluese me përfaqësues të shoqërisë civile dhe grupet e interesit në mënyrë që ata të kenë hapësira dhe mundësi për të ofruar rekomandimet dhe komentet e tyre. 
· Një fushatë informimi dhe promovimi duhet të realizohet gjatë gjithë procesit të hartimit e miratimit të Strategjisë ku aktorët që duan të përfshihen por edhe palët e prekura të kenë mundësinë të jenë gjatë gjithë kohës të informuara dhe të përditësuara për procesin dhe si e ku ata mund të përfshihen. Institucionet përgjegjëse për hartimin e kësaj Strategjie duhet të jenë sa më transparente dhe të hapura në ofrimin e informacioneve, dokumentacioneve të nevojshme për këta aktorë duke përdorur mjete të ndryshme të komunikimit dhe informimit publik. 
· Sugjerohet që kontributit të ardhur nga palët e prekura/viktimat apo nga ato organizata që punojnë drejtpërdrejt me viktimat ti kushtohet një vëmendje e veçantë gjatë procesit të hartimit të Strategjisë. 

· Aktorët e shoqërisë civile të cilat shpeshherë kanë edhe eksperiencën por edhe mjetet për të ofruar shërbime mbështetëse për viktimat, nxiten të përfshihen për të asistuar institucionet shtetërore në këtë drejtim si ofrimin e akomodimit, shërbimet psiko-sociale që mund të ketë nevojë viktima apo dhe ato mjekësore të cilat duhet të ofrohen falas për viktimat. 
· Nga ana tjetër institucionet përgjegjëse duhet ti akreditojnë këto organizata duket marrë në konsideratë disa kritere që duhet të plotësohen dhe të punojnë ngushtësisht me to gjatë gjithë procesit, si dhe në rastet kur është e mundur ti mbështesin financiarisht. 

· Rekomandohet bazuar dhe në rastin sllovak, që procedurat që duhet të ndiqen nga këto organizata që ofrojnë shërbime të jenë uniforme dhe të standardizuara për të gjitha, me kritere të vendosura nga institucionet publike përgjegjëse. Ky standardizim e bën më të thjeshtë vlerësimin dhe monitorimin e këtyre organizatave por dhe shërben si udhëzues mbi mënyrën e ofrimit të shërbimeve dhe kujdesit që duhet të ofrohet. 

National Convention on European Integration in Albania is supported by SlovakAid. 

Find more on: www.eurokonventa.al  

